
Cam 2, Teclyn 3:
Sut i gasglu barn gofalwyr ifanc am ddarpariaeth eich ysgol

Sut i annog gofalwyr ifanc i gymryd rhan

· Cynnig amrywiaeth o ffyrdd i gymryd rhan, fel bod rhywbeth ar gyfer pob gofalwr ifanc yn yr ysgol. 

· Esbonio pa mor bwysig yw cael eu barn a'u safbwyntiau - hebddynt, ni fydd y pethau sy’n achosi problemau i ofalwyr ifanc yn cael eu datrys yn y ffordd orau posibl.

· Gweithredu ar syniadau gofalwyr ifanc er mwyn iddynt weld eich bod yn cymryd eu barn o ddifri.

· Sicrhau bod y cyfleoedd sydd i ofalwyr ifanc roi eu barn yn cael eu trefnu ar adegau addas.  Cofiwch y gall gofalwyr ifanc yn ei chael yn anodd cymryd rhan mewn gweithgareddau sy’n cael eu trefnu ar derfyn y diwrnod ysgol oherwydd bod ganddynt gyfrifoldebau gofalu yn y cartref.   

· Rhoi adborth i ofalwyr ifanc er mwyn iddynt weld eich bod yn cymryd eu syniadau o ddifri ac yn gwrando arnynt. Dylid rhoi adborth hefyd i gymuned yr ysgol gyfan, er enghraifft, mewn gwasanaethau ac yng nghylchlythyr yr ysgol, er mwyn hyrwyddo’r ethos ysgol gyfan ymhellach.


Dulliau ymgynghori posibl

Mae gwahanol ffyrdd y gallwch gynnwys gofalwyr ifanc a’u hannog i gymryd rhan. 

· Holiaduron neu arolygon 

Dyma’r dulliau gorau i’w defnyddio i werthuso effeithiolrwydd darpariaeth eich ysgol yn feintiol ac i gael gwybod pa faterion y mae angen mynd i’r afael â nhw o hyd ym marn gofalwyr ifanc. Gallant weithio'n dda wrth fesur yr effaith y mae'r ysgol wedi ei chael ond nid dyma’r dulliau gorau bob amser wrth geisio mynd i'r afael â phroblemau newydd. 

· Sesiwn unigol neu grŵp ffocws

Mae'n well defnyddio sesiynau fel hyn pan fo problem benodol y mae angen mynd i'r afael â hi a bod angen cael gofalwyr ifanc i gymryd rhan. Trwy'r sesiynau hyn gellir hwyluso dadl/trafodaeth grŵp a gellir awgrymu gwahanol syniadau, rhai na fyddent wedi meddwl amdanynt o bosibl pe bai'r disgyblion yn eu hysgrifennu i lawr ar bapur, a gellir trafod yr agweddau cadarnhaol a negyddol. Hefyd, os gwyddoch fod disgyblion yn dod i sesiwn unigol, mae'n fwy dibynadwy na disgwyl i holiaduron neu arolygon gael eu dychwelyd.

· Sicrhau bod safbwyntiau Gofalwyr Ifanc yn cael eu clywed ar gyngor yr ysgol

[bookmark: _GoBack]Gall gofalwyr ifanc ar draws yr ysgol deimlo'n fwy hyderus y bydd eu cyd-ddisgyblion yn clywed am eu hanghenion ac y bydd gwell ymwybyddiaeth am y materion sy’n effeithio ar ofalwyr ifanc drwy naill ai drwy benodi cynrychiolydd i gyngor yr ysgol, neu drwy fod ag eiriolwr dros ofalwr ifanc. Fodd bynnag, nid yw llawer o ofalwyr ifanc yn hoffi siarad am eu swyddogaeth fel gofalwyr ac nid yw rhai’n dymuno i ddisgyblion eraill wybod, felly dim ond os yw’r gofalwr ifanc yn hapus i siarad am faterion sy’n effeithio ar ofalwyr ifanc y dylid defnyddio’r dull hwn.

· Sefydlu fforwm gofalwyr ifanc

Byddai fforwm gofalwyr ifanc yn eich ysgol yn dod â phob gofalwr ifanc y gwyddoch amdanynt yn eich ysgol, neu sampl gynrychioliadol ohonynt, at ei gilydd yn rheolaidd i ddatblygu a dylanwadu ar ddarpariaeth yr ysgol ar gyfer disgyblion sydd â chyfrifoldebau gofalu.

Byddai sefydlu a chynnal cyfarfodydd rheolaidd o’r fforwm gofalwyr ifanc yn creu'r cyfle i’r ysgol gasglu mewnbwn gofalwyr ifanc wrth i chi ddatblygu darpariaeth yr ysgol.  Gallech, er enghraifft, wneud y defnydd gorau posibl o hysbysfwrdd ar gyfer gofalwyr ifanc (gweler Cam 8: Codi ymwybyddiaeth disgyblion a’u teuluoedd am ofalwyr ifanc) trwy gael mewnbwn gofalwyr ifanc ynglŷn â sut i wneud yr hysbysfwrdd yn ddiddorol.  Gallech hyd yn oed drefnu bod y fforwm yn dylunio ac yn cynhyrchu deunyddiau ar ei gyfer!

I gael rhagor o wybodaeth am sut i gynnal fforwm gofalwyr ifanc gweler Cam 6 Teclyn 4 Sut i gynnal fforwm gofalwyr ifanc.    

· Sesiynau un-i-un

Mae'r sesiynau hyn yn gyfle i ofalwyr ifanc siarad ag athrawon yn unigol, pan nad oes disgyblion a gofalwyr ifanc eraill yn bresennol, am unrhyw faterion personol neu bethau na fyddent efallai’n teimlo'n gyfforddus yn siarad amdanynt o flaen pobl eraill. Nid oes angen cynnal sesiynau o’r fath yn aml ond dylai pob gofalwr ifanc yn yr ysgol wybod eu bod ar gael pe bai arnynt eu hangen.

